
Wěmata 29 

Gbeyíɖɔ Jelemíi nɔ Jeluzalɛ́mu, bó sɛ́ wěma ɖokpó dó tomɛxó e kpo ɖo gbɛ ɖo 

Babilɔ́nu lɛ́ɛ, vɔ̌sánú-xwlémawutɔ́ lɛ́ɛ, gbeyíɖɔ lɛ́ɛ kpódó mɛ e Nabukodonɔzɔ́ɔ 

wlí sín Jeluzalɛ́mu yi Babilɔ́nu lɛ́ɛ bǐ kpó. Axɔ́sú Yoyakini kpó nɔ tɔn kpó, gǎn 

hɔn-yitɔ́ lɛ́ɛ kpó, Judáa gán lɛ́ɛ kpó Jeluzalɛ́mu gán lɛ́ɛ kpó, alɔnuzɔ́watɔ́ lɛ́ɛ, 

kpódó fletuntɔ́ lɛ́ɛ kpó ɔ́, è ko kplá yě sín Jeluzalɛ́mu có Jelemíi wlán wěma élɔ́. É 

sɔ́ wěma ɔ́ jó nú Eleasa Cafáni ví ɔ́ kpódó Gemaliya Ilukya ví ɔ́ kpó; yě wɛ Judáa 

xɔ́sú Sedesíyasi sɛ́ dó Babilɔ́nu xɔ́sú Nabukodonɔzɔ́ɔ gɔ́n, ɖo Babilɔ́nu. (Jelemíi 

29 :1-3) 

Nyǐkɔ e ɖo Jelemíi wéma mɛ lɛ́ɛ bǐ wɛ tají. 

Axɔ́sú Yoyakímu ɔ́ jɛ́n è nɔ lɛ́ ylɔ́ ɖɔ Jekoniyási. Bɔ é lɔ ko ɖo kannumɔgbénu ɔ́ 

din. 

Axikámu e wá hwlɛ́n Jelemíi ɖo togun ɔ́ sí hwenu e yě jló ná hu i é sín nɔví Eleazáa 

wɛ nyí mɛ e hɛn wěma ɔ́ é. 

Xó e ɖo wěma ɔ́ mɛ ɔ́ ɖíe: Xó e Mawu Mavɔmavɔ Nǔbǐwúkpétɔ́, Mawu 

Izlayɛ́li tɔn ɔ́ ɖɔ sɛ́ dó mɛ e è kplá sín Jeluzalɛ́mu yi Babilɔ́nu lɛ́ɛ ɔ́ ɖíe: É ɖɔ: 

‘Mi sá xwé bó nɔ gbe; mi bló jikpá bó ɖu nǔ e ná nyɔ́ ɖ'é mɛ lɛ́ɛ. Mi da asú, 

mi da asi, mi ji vǐ súnnu, bó ji vǐ nyɔ̌nu. Mi da asi nú vǐ mitɔn súnnu lɛ́ɛ, mi 

sɔ́ vǐ mitɔn nyɔ̌nu lɛ́ɛ ná asú, bónú yě ji vǐ. Mi gba kún ɖo dɔ̌n; mi ma nú kún 

mitɔn yi gǔdo ó! (Jelemíi 29 :3-6) 



Ée gbeyíɖɔ enyíi adingbannɔ lɛ́ɛ ɖo xó víví xó ma ɖi xó ɖɔ nú yě mɛ kannumɔ lɛ́ɛ 

wɛ ɖɔ yě ná lɛ́ kɔ yi to yětɔn zaanɖé din ɔ́, énɛ́ ɔ́ zɔ́n bɔ kannumɔ lɛ́ɛ gbɛ́ ɖɔ émí 

kún ná jɛ agban nyi Babilɔ́nu bǐ ó. 

Jelemíi ɖo nǔ élɔ́ lɛ́ɛ flín yě wɛ ɖo Aklúnɔ Mavɔmavɔ ɔ́ nyíkɔ mɛ, ɖó yě ná nɔ 

Babilɔ́nu nú xwe kanɖé gban. Tínmɛ tɔn nyí ɖɔ kwín ɖokpó yětɔn vɔ́vɔ́ kún ɖo 

Izlayɛ́li ná lɛ́ kɔ wá wɛ ó. 

Mi ba lě e toxo e mɛ un sɔ́ ahwan dó wlí mi yi ɖó ɔ́ ná yi nukɔn gbɔn é; mi xo ɖɛ 

nú Mawu Mavɔmavɔ dó toxo ɔ́ tamɛ, ɖó nyɔ̌ná mitɔn ɖo nukɔn yiyi to ɔ́ tɔn sí. 

(Jelemíi 29 :7) 

Yě mɛ e sín kannumɔ ahwan wlí lɛ́ɛ ná jɛ agban nyi Babilɔ́nu kɛ́ɖɛ́ wɛ ǎ. Lo ɔ́, yě 

ná lɛ́ húzú Babilɔ́nunu bó xwedó nǔwiwa Babilɔ́nu tɔn lɛ́ɛ. 

Đó nyɛ Mawu Mavɔmavɔ ɔ́, un tunwun tito e un sɔ́ ɖó te nú mi é; fífá wɛ un 

sɔ́ ɖó te nú mì, ényí nǔ nyanya wɛ un sɔ́ ɖó te nú mi ǎ, bónú sɔ ná nyɔ́ nú mi. 

(Jelemíi 29 :11) 

Fífá sín tito lɛ́ɛ wɛ Aklúnɔ ɔ́ ɖó dó togun tɔn jí. Nǔ ná nyɔ́ n’i sɔ sín tito wɛ é bló 

n’i. Lo ɔ́, ali tɔn lɛ́ɛ gbɔn vo nú ée gbeyíɖɔ enyíi lɛ́ɛ nɔ́ vɛdó é. Izlayɛ́li ví ná to 

húzú hwɛ̌ dandan ɖo ayixa mɛ, bó ka ná xwesɔ nú xwe kanɖé gban. 

Nyɛ Mawu Mavɔmavɔ ɖo ɖiɖɔ nú mi wɛ ɖɔ: Un ná jó nyiɖée dó bɔ mi ná mɔ mì; 

un ná kplá mɛ mitɔn e ahwan wlí yi to ɖěvo mɛ lɛ́ɛ wá. Un ná xúxú mi kplé gbɔn 

akɔta e mɛ un gba mi dó gbɔn lɛ́ɛ, fí e un gba mi dó kpé gbɔn lɛ́ɛ bǐ, lobo ná kplá 

mi wá fí e un ɖe mi sín bó kplá yi to ɖěvo mɛ é. (Jelemíi 29 :14) 

Wɛn élɔ́ ɔ́ sín cicɛ ɔ́, Ɛsidlási kpó Nɛɛmíi kpó hwenu é jɔ. Bɔ titewungbe tɔn ɔ́ ná 

wá cɛ ɖo vivɔnu hwenu lɛ́ɛ tɔn, hwenu e Mɛsya ɔ́ ná lɛ́ kɔ wá azɔn wegɔ́ ɔ́ é. 

Bɔ Mawu Mavɔmavɔ ɖɔ nú Jelemíi ɖɔ: Đɔ sɛ́ dó mɛ e ahwan wlí yi Babilɔ́nu 

lɛ́ɛ bǐ ɖɔ xó e Mawu Mavɔmavɔ ɖɔ dó Cemaya Nɛxlamíti ɔ́ wú é ɖíe: ‘Đó ée 

un ma sɛ́ Cemaya dó ǎ, bɔ é sɔ́ nyǐkɔ ce ɖó nu, bó dɔn mi, bɔ mi ɖi nǔ nú 

adingban e é ɖó lɛ́ɛ é ɔ́, un ná dɔn tó nú Cemaya Nɛxlamíti ɔ́, é kpódó vǐ tɔn 

lɛ́ɛ kpó; mɛ tɔn lɛ́ɛ ɖěbǔ nǎ nɔ togun élɔ́ tɛ́ntin ǎ. Yě mɛ ɖěbǔ ná mɔ nǔ ɖagbe 

e un ná wa nú togun ce ɔ́ ǎ. Đó é ɖɔ xó bó dɔn togun ɔ́, bɔ togun ɔ́ fɔ́n gǔ dó 

nyɛ Mawu Mavɔmavɔ jí. Nyɛ Mawu Mavɔmavɔ wɛ ɖɔ mɔ̌. (Jelemíi 29 :30-32) 



Mawu ɖo hwɛɖónúmɛ e é sɔ́ ɖó te nú gbeyíɖɔ enyíi adingbannɔ lɛ́ɛ kpódó mɛdídá 

lɛ́ɛ kpó é sín gbeta ɖe tɔ́n wɛ. Nǔ e wú Babilɔ́nunu lɛ́ɛ ná wá xá Judáa bó wlí 

Izlayɛ́li ví lɛ́ɛ bǐ ahwankannumɔ é ɔ́, Jelemíi ko tínmɛ nú yě jǐ kpó do kpó sín ajǎ 

wá yi ayɔ. Suɖunú alɔkpa ɖěbǔ, yɛkan ɖěbǔ mɛ ɖo hwenuxó ayǐhínhɔ́n ɔ́ tɔn mɛ 

ɔ́, Mawu nɔ́ dɔn tó ná jɛ́n wɛ. 

Ényí è xa Mawuxówéma ɔ́ ganjí ɔ́, é ɖo tají ɖaxó tawun ɖɔ gbɛtɔ́ ní sɔ́ linlin tɔn, 

nǔ e é nɔ́ ba lɛ́ɛ kpódó lě e é nɔ́ mɔ nǔ lɛ́ɛ gbɔn ɔ́ kpán ɖó kɛ́n ɖokpó. Gbɛtɔ́ ɖó ná 

jó nǔ énɛ́ lɛ́ɛ bǐ dó bó jó é ɖésúnɔ ɔ́ kɛ́ɖɛ́ dó nyi Mawuxó lɛ́ɛ nukɔn. 

Wěmata 30 

Mawu Mavɔmavɔ ɖɔ xó nú Jelemíi. Xó e nyɛ Mawu Mavɔmavɔ, Mawu Izlayɛ́li 

tɔn ɖɔ ɔ́ ɖíe: Wlǎn xó e un ɖɔ nú we lɛ́ɛ bǐ dó wěma mɛ. (Jelemíi 30 :1-2) 

Akpádídó élɔ́ lɛ́ɛ ɔ́, é nyí è nǎ xa yě kpowun ɖo togun nukɔn wǎ. Lo ɔ́, nǔ wɛ yě 

nyí bɔ è ɖǒ ná wlán dó wěma mɛ, ɖó hwenu e nǔ énɛ́ lɛ́ɛ ná wá jɛ ɔ́ kpo ɖo nukɔn 

bó lín ɖaxó. É ká ɖó ná tíin bɔ jijimɛ e ná wá lɛ́ɛ ná mɔ xa bɔ é ná dó gǎn lanmɛ 

nú yě. 

Un ɖo ɖiɖɔ nú we wɛ, hwe ɔ́ nu ná wá su, bɔ un na lɛ́ kɔ nú mɛ e ahwan wlí 

ɖo togun ce Izlayɛ́li kpó Judáa kpó mɛ lɛ́ɛ, bɔ yě ná wá xwé. Un ná kplá yě 

wá to e un ná tɔ́gbó yětɔn lɛ́ɛ é mɛ, bɔ é ná nyí yětɔn. (Jelemíi 30 :3) 

Wɛn élɔ́ ɔ́, ná cɛ akpá bǔ hwɛ̌ ɖo kléwún mɛ. 

Lě e Mawu ná vɔ́ akɔta ɔ́ ɖó ayǐ gbɔn bó kplá ɛ wá ayǐkúngban tɔn jí ɔ́, wɛn énɛ́ ɔ́ 

fɔn ta te kɔ e yě lɛ́ sín Babilɔ́nu wá Judáa ayǐkúngban yětɔn jí ɖo Ɛsidlásí kpódó 

Nɛɛmíi kpán hwenu é. Lě e Jwifu lɛ́ɛ bǐ ná wá kplé ɖo tojɔtɛn yětɔn ɖo vivɔnu 

hwnu lɛ́ɛ tɔn gbɔn ɔ́ sín wɛn dó wɛ Jelemíi ɖe. 

Mǐ ɖo xósúsú ɖé se wɛ, xɛsi xósúsú ɖé wɛ; xɛsi ɖaxó ɖé sín xósúsú wɛ; ényí fífá 

sín xósúsú wɛ ǎ. Mi yi ba do ná kpɔ́n! Súnnu nɔ́ ji vǐ wɛ a? Étɛ́wú súnnu lɛ́ɛ bǐ ka 

ɖo alin hɛn wɛ, nyɔ̌nu jɛ flú mɛ ɖɔhun mɔ̌? Étɛ́wú mɛ bǐ ká blá wǔ ɖo nukún mɛ 

mɔ̌? Awě tɛ́ ɖíe! Azǎn baɖabaɖa ɖé wɛ, ayǐ mɔ̌hun ko hɔ́n kpɔ́n ǎ. Aluwɛ zán wɛ 

é nyí nú Jakɔ́bu ví lɛ́ɛ! Amɔ̌, yě ná tɔ́n sín mɛ, wǔyɛ́yɛ́ afɔyɛ́yɛ́. (Jelemíi 30 :5-7) 

Hwenu syɛ́nsyɛ́n wǔvɛ́ tɔn Izlayɛ́li tɔn énɛ́ ɔ́ wɛ nyí akpáxwé nukɔn nukɔntɔn 

Aklúnɔ sín azǎn ɔ́ tɔn ɖo vivɔnu hwenu lɛ́ɛ tɔn hwenu e Klísu ɔ́ ná lɛ́ kɔ wá gúdo 

tlóló é. 



Mawu Mavɔmavɔ Nǔbǐwúkpétɔ́ ɔ́ ɖɔ: “Gbe énɛ́ gbe su ɔ́, agbanhɛnkpo e ɖo 

kɔli mɛ nú yě ɔ́, un ná hɛn lɔ́; un ná tún kan nú yě, bɔ toɖévomɛnu lɛ́ɛ sɔ́ ná 

kpa acɛ nú yě ǎ. Yě ná sɛn nyɛ Mawu Mavɔmavɔ, Mawu yětɔn, bɔ un ná lɛ́ sɔ́ 

mɛ ɖokpó ɖó axɔ́sú yětɔn Davídi sín zinkpo jí, bɔ é ná nyí axɔ́sú yětɔn bɔ yě 

ná nɔ́ sɛn ɛ. (Jelemíi 30 :8-9) 

Axɔ́sú énɛ́ ɔ́ wɛ nyí Mɛsya e nyí Jezu Klísu é. Divídi nyíkɔ ɔ́ wɛ é hɛn ɖi hɛ̌nnugán, 

gɛ́gɛ́ ɖi dadá Hlɔ̌ma tɔn lɛ́ɛ ɖɔhun. Yě mɛ e wá jɛ Jǔli Sezáa gúdo lɛ́ɛ bǐ wɛ nɔ́ hɛn 

Sezáa nyíkɔ ɔ́. 

Mawu Mavɔmavɔ ɖɔ: “Togun ce Izlayɛ́li, ado ma hu we o! Mi togun ce, mi Jakɔ́bu 

ví lɛ́ɛ, mi ma ɖi xɛsi ó. Đó, un ná hwlɛ́n mi gán sín to ma yá to énɛ́ mɛ, un ná 

hwlɛ́n vǐ mitɔn lɛ́ɛ gán sín to e mɛ ahwan wlí yě yi é. Jakɔ́bu ví lɛ́ɛ ná lɛ́ kɔ wá, 

bó ná gbɔjɛ́, bó ná vo; mɛ ɖěbǔ ná dó tagba nú yě ǎ. Un ɖo kpɔ́ xá yě bó ná hwlɛ́n 

yě gán. Akɔta e mɛ un gba yě kpé gbɔn lɛ́ɛ ɔ́, un ná sú akɔta énɛ́ lɛ́ɛ sín kún dó. 

Amɔ̌, yědɛɛ lɛ́ɛ ɔ́, un nǎ dɔn tó nú yě lě e é jɛ xá gbɔn é, un ka ná sú kún yětɔn dó 

ǎ. Un sixú jó yě dó, xomɛvɔ́ wɛ yě ɖe ɖɔhun ǎ. Mawu Mavɔmavɔ wɛ ɖɔ mɔ̌. 

(Jelemíi 30 :10-11) 

Aklúnɔ Mavɔmavɔ ɔ́ ná gba akɔta lɛ́ɛ hánnyá. Lo ɔ́, tó dɔn nú Izlayɛ́li sín awǐnnya 

e é dó do é ná ɖo te káká jɛ gbe e gbe Mɛsya ɔ́ ná lɛ́ kɔ wá dó é. Kɔlɛ́wá tɔn kpo 

hwenu yɔywɛ ɖé ɔ́, Ablaxámu ví e ná gán ɖo wǔvɛ́ ɖaxó ɔ́ mɛ lɛ́ɛ bǐ wá kplé ɖo 

ayǐkúngban yětɔn jí ɖo Izlayɛ́li, bó ná dó byɔ́ axɔ́súɖuɖu xwe afatɔ́n tɔn ɔ́ mɛ. 

Mɛ e yí wǎn nú we ɖ'ayǐ lɛ́ɛ bǐ wɔn we; yě mɛ ɖěbǔ sɔ́ nɔ́ kpɔ́n jɛ towe jí ǎ, ɖó 

un xo we lě e kɛntɔ́ ná xo we gbɔn é; un dɔn tó nú we bɔ é vɛ́ ɖésú. Hwɛ 

tobutóbú e a hu lɛ́ɛ wú wɛ un ɖo nǔ énɛ́ lɛ́ɛ wa xá we wɛ. Lě e hwɛ towe lɛ́ɛ 

syɛ́n sɔ́ ɔ́ wú wɛ un ɖo nǔ énɛ́ lɛ́ɛ wa xá we wɛ. (Jelemíi 30 :14-15) 

Yě mɛ e jɛ akɔ xá Judáa ɖ’ayǐ lɛ́ɛ bǐ wá jó e dó din lo. Bɔ Izlayɛ́li ɖokpó wá ɖo 

tódɔnnúmɛ Mawu tɔn ɔ́ nu, ɖo akɔta gbɛ ɔ́ tɔn lɛ́ɛ lɔ mɛ, bɛ́ sín Babilɔ́nu jí. Bǐ ka 

kó nɛ́ ǎ, ɖó akɔta gěgé ɖěvo lɛ́ɛ lɛ́ jǎwe nú yě. Vivɔnu hwenu lɛ́ɛ tɔn tɔn ɔ́ kpo ɖo 

nukɔn mɛ bo ja, bɔ ayǐhínhɔ́n ɔ́ bǐ ná xísí dó yě sló. Hǔn nǔ énɛ́ lɛ́ɛ bǐ ɖo có Aklúnɔ 

Mavɔmavɔ ɔ́ tínmɛ ɖɔ Izlayɛ́li kún ɖó vo ɖé bó ná sa ó, ɖó é ɖésúnɔ wɛ zɔ́n nǔ e 

ɖo jijɛ dó jǐ tɔn wɛ lɛ́ɛ bǐ. 

Mɛ e ná nyí gǎn ɖo yě nu ɔ́, un ná sɔ́ ɖo tɛ́ntin yětɔn; mɛ e ná kpa acɛ dó yě 

nu ɔ́, un ná sɔ́ ɖo yě mɛ. Un ná dɔn ɛ bɔ é ná sɛkpɔ́ mì, ɖó nú un ma ylɔ́ mɛɖé 



ǎ ɔ́, mɛ ɔ́ sixú syɛ́n ta bó sɛkpɔ́ mì ǎ. Nyɛ Mawu Mavɔmavɔ wɛ ɖɔ mɔ̌. Énɛ́ ɔ́, 

mi ná nyí togun ce, bɔ un ná nyí Mawu mitɔn. (Jelemíi 30 :21-22) 

Izlayɛ́li ná lɛ́ wá jɛ éɖée sí bɔ acɛkpikpa tɔn ná lɛ́ jɛ así tɔn, káká bɔ axɔ́sú tɔn ná 

lɛ́ wá slɔ́ vǎ. Axɔ́sú énɛ́ ɔ́ ná nyí gǎn bó nɔ acɛkpikpa Izlayɛ́li tɔn nu kɛ́ɖɛ́ wɛ ǎ; lo 

ɔ́, é ná lɛ́ nyí gǎn kpa acɛ ɖo Mawusinsɛn sín ali nu é. Mɛsya ɔ́ xó ɖɔ wɛ è ɖe nɛ́.  

Xomɛsin Mawu Mavɔmavɔ tɔn ɖíe sí te jǎwe jɔhɔn ɖaxó ɖé ɖɔhun e. É ɖo nyinyi 

dó ta nú mɛdídá lɛ́ɛ wɛ. Xomɛsin ɖaxó e jí Mawu Mavɔmavɔ ɖe ɔ́ ɖo nǎ xwɛ wɛ 

ǎ. É ná xwɛ cóbónú Mawu Mavɔmavɔ ná wa nǔ e é lin lɛ́ɛ bǐ ǎ. Ayǐ ɖo hǐnhɔ́n wɛ 

ɔ́, mi ná mɔ nǔ jɛ nǔ énɛ́ lɛ́ɛ bǐ mɛ. (Jelemíi 30 :23-24) 

 

Agbɔ̌n jí e è yi ɖo fí kpódó adǎngblɔ́nnúmɛ kpó é ɔ́, Judáa ɖɔ sɛ́ dó wɛ è ɖe. Afɔ 

ɖó afɔ jí nú mɛ xógbe wɛ é nyí sɛ́ dó yě azɔn ɖokpó bónú yě ma vɛdó ɖɔ túnnyite 

ná wá kpowun wɛ sín ó. Lo ɔ́, wǔsláslá ɖaxó mɛ wɛ hlɛngán ɔ́ ná gbɔn bó wá. Hǔn 

sozo ɖaxó nú ná dɔn yě gbɔn wɛ Mawu ɖe bɔ kpikpɔ e kpo é ná mɔ hwlɛngán. 

Nɛbukanɛzáa jí ná gbɔn wɛ tódɔnnúmɛ ɔ́ ka ɖe, bó tlɛ sɔ́ ɖo lǐnlín mɛ ɖěbǔ ǎ. Lě 

e un ko nɔ tínmɛ gbɔn hwɛhwɛ é ɔ́, mɛɖé nɔ́ gló hwɛɖiɖɔ Mawu tɔn ǎ. É ma nyí 

mɔ̌ ǎ hǔn, mɛ ɔ́ ka hɔn yi bɛ dó Jezu Klísu mɛ jɛ́n ná nyí. 


